Fundargerð 2006-05-11 fundar skipulags-, byggingar- og umhverfisnefndar fimmtudaginn 11. maí 2006 kl .08:00 í Ráðhúsi Ölfuss.

Mættir:

Böðvar Gíslason, formaður,
Hjörleifur Brynjólfsson,
Kjartan Björnsson

Þeir Sigurður Garðarsson og
Hannes Sigurðsson boðuðu forföll

Sigurður Jónsson, skipulags- og byggingarfulltrúi.

Skipulagsmál:

1. Framkvæmdaleyfisumsókn, dagsett 28. apríl 2006, frá Fossvélum ehf, Selfossi vegna efnistöku í Þórustaðanámu í Ingólfsfjalli í landi Kjarrs Ölfusi, samkvæmt matsskýrslu um mat á umhverfisáhrifum, valkosti I. 

Fyrir liggur minnisblað frá Lögmönnum Suðurlands er varðar erindi frá Fossvélum ehf til bæjarstjórnar Sveitarfélagsins Ölfuss, um útgáfu á framkvæmdarleyfi vegna efnistöku úr Ingólfsfjalli í landi Kjarrs í Ölusi. 

Gögn um málið voru yfirfarin. Skipulags-, byggingar- og umhverfisnefnd hefur kynnt sér matsskýrslu um framkvæmdina og kannað hvort framkvæmdin sé sú sama og þar er lýst. 

Skipulags-, byggingar- og umhverfisnefnd leggur til við bæjarstjórn Sveitarfélagins Ölfuss að ekki verði farið að áliti Skipulagsstofnunar um mat á umhverfisáhrifum. Lagt er til við bæjarstjórn að það verði gert með rökstuðningi sem fylgir þessari bókun.

Við útgáfu framkvæmdarleyfis verði farið að öllum leiðbeiningum um gögn sem þar skulu fylgja um efnistöku, magn, umgengni á námustað og frágangi á námu í lok efnistöku.

Fleira ekki gert. Fundargerð upplesin og samþykkt.

Fundarritari Sigurður Jónsson.

11. maí 2006

 

Eitthundraðasti og þriðji fundur bæjarstjórnar Ölfuss, haldinn fimmtudaginn 11. maí 2006 í Ráðhúsi Ölfuss Hafnarbergi 1 Þorlákshöfn og hófst kl. 09.15.

Mætt voru:

Hjörleifur Brynjólfsson oddviti
Sigurður Bjarnason
María Sigurðardóttir
Stefán Guðmundsson
Dagný Magnúsdóttir
Páll Stefánsson
Baldur Kristjánsson
Ólafur Áki Ragnarsson bæjarstjóri
Guðni Pétursson sem ritaði fundargerð

Oddviti setti fund og bauð fundarmenn velkomna en gekk síðan til dagskrár.

1. Fundargerð.

a. skipulags- bygginga- og umhverfisnefndar frá 11. maí s.l. samþykkt samhljóða.

1. Umsókn um framkvæmdaleyfi fyrir efnistöku í Þórustaðanámu Ingólfsfjalli.

Lögð fram umsókn Fossvéla ehf. dags. 22. apríl s.l. ásamt fylgiskjölum þar sem sótt er um framkvæmdaleyfi vegna efnistöku á fjallsbrún Þórustaðanámu í Ingólfsfjalli í landi Kjarrs.

Eftirfarandi tillaga lögð fram:

„Samþykkt er að fela byggingarfulltrúa Sveitarfélagsins Ölfuss að gefa út framkvæmdaleyfi til Fossvéla ehf. til efnistöku úr Ingólfsfjalli í landi Kjarrs í Ölfusi í samræmi við svokallaðan valkost I í skýrslu um mat á umhverfisáhrifum efnistökunnar frá 13. mars 2006.

Bæjarstjórn hefur kynnt sér matsskýrslu um framkvæmdina og kannað hvort framkvæmdin sé sú sama og þar er lýst. 

Samþykkt er að ekki verði farið að áliti Skipulagsstofnunar um mat á umhverfisáhrifum með eftirfarandi rökstuðningi; 

Í fyrsta lagi 

er í umsókn Fossvéla ehf. um framkvæmdaleyfi til efnistöku úr Ingólfsfjalli í landi Kjarrs í Ölfusi óskað eftir leyfi til efnistöku í samræmi við svokallaðan valkost I í skýrslu um mat á umhverfisáhrifum efnistökunnar frá 13. mars 2006. 

Bent er á að samkvæmt niðurstöðu í áliti Skipulagsstofnunar um mat á umhverfisáhrifum liggur fyrir að sjónræn áhrif og áhrif á landslag beggja valkosta, þ.e I og II verða sambærileg, eins og vinnslufyrirkomulagið er kynnt í matsskýrslu, nema að vestari rásin verður ekki notuð samkvæmt valkosti II. 

Í öðru lagi 

er bent á að Náttúruverndarsamtök Suðurlands ályktuðu á stjórnarfundi samtakanna þann 22. febrúar sl. að samtökin legðust ekki gegn fyrirhugaðri námavinnslu í Ingólfsfjalli. 

Í þriðja lagi 

leggur Sveitarfélagið Ölfus ríka áherslu á að efnisflutningarbifreiðir fari sem stysta leið frá námu til notenda með tilliti til áhrifa á umferð og umferðaröryggi. Það er mat bæjarstjórnar að núverandi vegakerfi á Suðurlandi beri ekki þá auknu umferð sem fyrirsjáanlega verður þurfi efnistökubifreiðar að fara lengri leiðir frá námu til notenda. 

Þá verður einnig að taka tillit til aukinna neikvæðra áhrifa á umhverfið, þurfi efnistökubifreiðar að lengja akstursleið sína, í formi aukinnar brennslu á eldsneyti, sliti á dekkjum, bremsuborðum o.fl. 

Í fjórða lagi 

er bent á að valkostur I miðar við að áætluð efnisvinnsla verði í heildina um 2.000.000 m³. Miðað við núverandi eftirspurn úr námunni er gert ráð fyrir að vinnslan vari í 10-15 ár. Þrátt fyrir að framkvæmdinni sé að þessu leyti afmarkaður ákveðinn rammi, þá felst ekki í þeirri afmörkun að frekari efnistaka úr fjallinu verði ekki heimiluð síðar. 

Í ljósi þessa verður ekki á þessu stigi komist að þeirri niðurstöðu að þau miklu efnahagslegu áhrif sem gætir af því að hafa námuna á þeim stað sem hún er nú á séu skammtímaáhrif.
Í fimmta lagi 

er það mat Sveitarfélagsins Ölfuss að rétt sé að taka ríkt tillit til þeirra jákvæðu efnahagslegu og samfélagsleguáhrifa að hafa námuna á þeim stað sem hún er nú á. Eina náman, utan námu í Ingólfsfjalli sem annað getur efnisþörf fyrir byggð á Suðurlandi er í Lambafelli. Sá kostnaðarauki sem flutningur námavinnslu myndi hafa í för með sér er umtalsverður. 

Í sjötta lagi 

er bent á að þörfin fyrir efnistöku mun að öllum líkindum aukast á svæðinu. Verði námunni í Ingólfsfjalli lokað er fyrirsjáanlegt að opnaðar verði aðrar námur á Suðurlandi. 

Í sjöunda lagi 

er að mati Sveitarfélagsins Ölfuss of mikið gert úr þeim sjónrænu áhrifum efnistökunnar. Bent er á að um er að ræða mjög huglæg áhrif og vandséð er hvernig hægt er að meta þau áhrif þyngra en þau jákvæðu efnahagslegu og samfélagslegu áhrif sem efnistaka í námunni hefur í för með sér. 

Bent er á að hin sjónrænu áhrif gætir aðeins á takmörkuðu svæði þar sem landslag ber nú þegar merki efnistöku.

Í áttunda lagi 

er bent á að Skipulagsstofnun telur að ekki séu líkur á að fyrirhuguð efnistaka hafi neikvæð áhrif á neysluvatn, né heldur á gróður. Þá telur Skipulagsstofnun líklegt m.t.t. framlagðra gagna að áhrif fyrirhugaðra framkvæmdar á fugla verði ekki veruleg. 

Fyrirhugað námuvinnsusvæði er í samræmi við aðalskipulag Sveitarfélagsins Ölfuss 2002-2014 sem staðfest var af umhverfisráðherra 4. janúar 2005.

Framkvæmdaleyfið skal gefið út til 15 ára, þá skal þar gerð grein fyrir stærð efnistöku, vinnsludýpi, magni og gerð efnis sem heimilt er að nýta samkvæmt leyfinu, vinnslutíma og frágangi á efnistökusvæði allt í samræmi við svokallaðan valkost I í skýrslu um mat á umhverfisáhrifum efnistökunnar frá 13. mars 2006."

Tillagan samþykkt með 6 atkvæðum gegn atkvæði Baldurs Kristjánssonar sem lagði fram eftirfarandi bókun:

"Undirritaður leggst gegn veitingu framkvæmdaleyfis í Þórustaðanámu í Ölfusi.

Það er álit undirritaðs að efnistaka úr Ingólfsfjalli eins og hún er kynnt í matsskýrslu sé ekki ásættanleg vegna verulegra neikvæðra varanlegra og óafturkræfra sjónrænna áhrifa og áhrifa á landslag sem hún mun óhjákvæmilega hafa í för með sér.

Undirritaður telur ekki forsvaranlegt að raska Ingólfsfjalli með þeim hætti sem áframhaldandi námuvinnsla af brún fjallsins myndi hafa.

Undirritaður hefur hingað til stutt námuvinnslu í Ingólfsfjalli en telur nóg komið og rúmlega það því að undanfarið hefur verið tekið langt umfram heimildir úr fjallinu.

Það er einnig grundvöllur að þessari skoðun undirritaðs að fylgja beri áliti Skipulagsstofnunar um mat á umhverfisáhrifum. Þar leggja fagmenn mat á alla þætti málsins."

Þá var lagt fram samkomulag milli sveitarfélagsins annarsvegar og hinsvegar Fossvéla ehf.og landeigenda Kjarrrs um efnistöku í Ingólfsfjalli.

Samkomulagið samþykkt með 6 atkvæðum. Baldur Kristjánsson sat hjá.

Þá var kynnt fréttatilkynning sveitarfélagsins um málið.
